
Medlem af Naalakkersuisut for Fiskeri, Fangst og Landbrug

  
 
 Inatsisartuni ilaasortamut Hr. Hans Enoksen (Siumut)

Aalisarnermut Atatillugu atuisunut akiliuteqartitsineq pillugu apeqqutip nr.  98-ip 
akineqarnera

Inatsisartut suleriaasianni § 36 imm. 1 naapertorlugu aalisarnerup tungaatigut  atuisut 
akiliuteqartalernerat  pillugu  apeqquteqarputit  pineqarluni,  atuisut  akiliuteqartalernerisa 
eqqunneqarneratigut  raajanik  tunisisitsinermi  akit  pitsaanerpaat 
anguneqarsinnaassasut. 

Apeqqut:
Apeqqutigineqarpoq aalisarnermut  akiliuteqartitsisalernerup  atuutilernerata  kingorna, 
raajanik  tulaassanik  tunisinermi  aki  qaffasissoq  pissarsissutigineqartannginnersoq. 
Apeqquteqartoq  tunngavilersorpoq  aalisarnermut  akiliuteqartitsisalernissap 
atuutilersinneqarnissaanut atatillugu oqallinnermi tamanna neriorsuutigineqaraluartoq.

Akissuteqaat:
Aallarniutigalugu  oqaatigissavara,atuisut  akiliuteqartalernerat  toqqaannartumik  raajat 
akiinut  attuumassuteqanngimmat  nakkutilliinerulli  pitsanngorsaavigineqarnissaa 
siunertarineqarluni.  Naatsersuutigineqassaarli  inatsisip  atuutilernerata 
kinguneriumaarmagu  nakkutilliinerup  pitsaanerulernissaa,  tamannalu  tunisassiat 
eqqornerusumik  nalunaarsortalernissaannut  eqqornerusumillu 
akilerneqartalernissaannik kinguneqassasoq naatsorsuutigineqarmat tamatumani raajat 
ilanngullugit.
 
Avammut  niuerfigisartakkaniit  annertusiartuinnartumik piumasaqaataavoq  aalisakkanik 
qalerualinnillu,  taakkununnga  raajat  ilangullugit  avammut  annissuinermi 
uppernarsaasersuisarnissaq  nakkutilliisoqarsimanissaallu.  Tassani  MSC-imik 
nalunaaqutsersuisarneq erseqqissaatigerusuppara, taanna nalunaaqutsersuisarneruvoq 
pingaaruteqaraluttuinnartoq  pingaarutilinnut  avammut  niuerfiusunut 
appakaassinnaassagaanni,  minnerunngitsumik  raajanik  avammut  annissuinermut 
tunngatillugu.  MSC-imik  aaqqissuussineq  annertusigaluttuinnartumik 
piumasaqaateqarpoq  aalisarnerup  tungaatigut  aqutsisoqarnissamik  aammalu  Kalaallit 
Nunaanni  aalisarsinnaanermut  Akuersissutinik  Nakkutilliinermut,  tassani  ilaatigut 
raajanut  aqutsinissamik  pilersaarusiortoqartartussaalluni.  Tamatuma  nassatarivaa 
sulisutigut nukissanik pissarsisoqarnissaa.

Ilanngullugu  oqaatigisinnaavara  EU-p  peqqussutaa  IUU  pillugu  (unioqqutitsisumik, 
aqunneqanngitsumik  nalunaarusiorfigineqartanngitsumillu  aalisarneq)  tamatuma 
kinguneraa,  aalisakkanik  qalerualinnillu  EU-mut  annissuinerni  tamani, 
piumasaqaatigineqartoq,  uppernarsarneqarsinnaasimassasut  tunisassiarineqartut 

aalisarneqarsimassasut  inatsisit  naapertorlugit  aalisarnerminngaannit.  Peqqussut 
taanna  Kalaallit  Nunaanni  aalisarsinnaanermut  Akuersissutinik  Nakkutilliinermut 
(KANUAANA)  annertusiartortunik  piumasaqaateqarpoq  uppernarsaasiornissamik 
suliaqarsimanissamut  tassalu  aalisakkat  qaleruallillu  aalisarneqarsimasut  inatsisit 
naapertorlugit aalisarnerminngaannit.

Unammilligassat pisariaqartuusut tassaapput avammut niuerfinni akinik pitsaanerpaanik 
akiliisitsilluni  tunisaqarsinnaanissaq.  Taamaasiornikkut  naggataatigut  aamma 
periarfissaqalissalluni,  pineqartumut  tunisisumut  akit  pitsaanerpaat 
anguneqarsinnaalernissaat.

Raajarniarnermi  tulaassuinermi  pissutsit  Naalakkersuisut  eqqumaffigilluinnarpaat, 
taamaammallu  qularutigineqassanngilaq  pissutsit  aaqqiissuteqarfigiumallugit 
suliniuteqartuarnerput erseqqissaatigissagakku.

Inussiarnersumik inuulluaqqusillunga

